
Nafarroako Gobernuak eta sindikatuek BAMEen lan baldintzei buruzko akordioa erdietsi dute 
Negoziazioan parte hartu duten ordezkari sindikalen %92k sinatu dute akordioa

Asteazkena, 2007ko abenduaren 19a. Osasunbidea-Nafarroako Osasun Zerbitzuan lan egiten duten barruko mediku egoiliarren (BAME) lan baldintzei buruzko akordioa erdietsi dute Nafarroako Gobernuko Administrazioak eta sindikatuek. Negoziazio mahaian parte hartu duten ordezkari sindikalen %92k sinatu dute akordioa. Honako sindikatu hauek, hain zuzen ere: UGT, ELA, SMN (Nafarroako Medikuen Sindikatua) eta LSB sindikatuek. CCOO sindikatuak, berriz, akordioa saihestu du.
Akordioak Osasunbidea-Nafarroako Osasun Zerbitzuko zentroetan espezialistak prestatzeko egoiliar gisa kontratatutako medikuengan du eragina, eta diplomadunei dagokienez, akordioak kasuan kasuko espezifikotasunak izanen ditu. Akordioa 2008ko urtarrilaren 1ean jarriko da indarrean, baina alderdi batzuei dagokienez 2007ko urtarrilaren 1az geroztik aintzat hartzen diren ondorio ekonomikoei kalterik egin gabe.  

BAMEen lanaldia eta atsedenaldien erregimena Osasun Zerbitzuetako Estatutupeko Langileen Esparru Estatutua arautzen duen abenduaren 16ko 55/2003 Legean xedatutakoak dira, aurrerago azalduko diren berezitasunekin. Oro har ezarritako lanaldi arrunta eginen dute mediku egoiliarrek, eta ordutegia, lanaldi arruntean zein osagarrian, lanean ari diren unitateko antolamendu arloko ezaugarrietara egokituko da, prestakuntza programaren arabera. 

Mediku egoiliarrek kasuan kasuko zentroko antolakuntzako beharrizanak asetzeko beharrezkoak diren zaintza moduluak eginen dituzte, prestakuntza programaren arabera, eta honako muga hauekin: Oro har, egoiliarrek 5 zaintza txanda eginen dituzte hilean, gehienez ere, kasuan kasuko prestakuntza programaren arabera, eta urtean egindako txanda guztiak aintzat hartuz. Ezohiko egoeretan, hilean 7 zaintza txanda egin ahal izanen dituzte, gehienez ere, baldin eta egoiliarrek euren borondatez onartzen badute txandak egitea. 

Lanaldi bat amaitu eta hurrengoa hasi bitartean, hamabi orduko atsedenaldia egiteko eskubidea dute mediku egoiliarrek, eta astean hogeita hamasei orduz hartuko dute atseden, segidan. Nolanahi ere, 24 orduz segidan lan egin ondoren (salbuespen gisa ezarri duten lanaldi arrunta, lanaldi osagarria, edo bien arteko nahasketako lanaldia) hamabi orduko atsedenaldia (etenik gabea) izanen dute, tutorearen irizpideen arabera prestakuntzako interes berezikoak diren kasuetan edo antolakuntzako arazo gaindiezinak dituztenean izan ezik. 

Lansariak

Urriaren 6ko 1146/2006 Errege Dekretuan xedatutakoari jarraituz, 2008ko urtarrilaren 1erako parekatu beharreko egoiliarren eta estatutupeko langileen soldatak 2007ko urtarrilaren 1az geroztik izanen ditu ondorio ekonomikoak. 

2007. urteari dagokion lansari aldea ordainsari bakarrean jasoko dute egoiliarrek, akordioa sinatu eta hurrengo hilabeteko nominan. 

2007ko urtarrilaren 1az geroztik egoiliarrek egindako zaintza txanden lansariak honako hauek izanen dira: lehenengo urteko egoiliarrei dagokienez, 12,46 euro/orduko; bigarren urteko egoiliarrei dagokienez, 14,53 euro/orduko; hirugarren urteko egoiliarrei dagokienez, 16,61 euro/orduko; eta laugarren eta bosgarren urteko egoiliarrei dagokienez, 18,28 euro/orduko. 2007ko zaintza txanden lansarietako aldea ordainsari bakarrean jasoko dute egoiliarrek, akordioa sinatu eta hurrengo hilabeteko nominan. 2008tik aurrera egoiliarrek egindako zaintza txanden lansariak eta Osasunbidea-Nafarroako Osasun Zerbitzuko gainerako medikuek egindakoenak neurri berean handituko dira. Era berean, prestakuntzan dauden egoiliarrei ere egun berezietako eta jaiegunetako zenbatekoak handituko zaizkie neurri berean. 

Zaintza txandak egitetik salbuesteko erregimenaren gaineko hitzarmenak, 2004ko maiatzaren 6an sinatutakoak, prestakuntza aldian dauden egoiliarrengan ere izanen du eragina. Zaintza txanden ordainketa erregimena Osasunbidea-Nafarroako Osasun Zerbitzuko gainerako medikuek duten berbera izanen da. 
Prestakuntza aldian dauden egoiliarrei lanaldi arruntetik kanpoko orduak egitea eskainiz gero, aurretik aipatutakoen proportzio berberean ordainduko zaizkie, gainerako medikuek jasotzen dituztenei dagokienez. 

Baimenak, lizentziak eta lanbide karrera

Lanaldi, lizentzia, baimen, oporraldi eta prestakuntzaren iraupenari dagokionez, prestatzen ari diren langileek eta Osasunbidea-Nafarroako Osasun Zerbitzuari atxikitako langile funtzionarioek erregimen bera izanen dute. 

Egoiliar aldia amaitu duten medikuak kasuan kasuko espezialitatean kontratatu ditzaten sustatuko du Osasunbidea-Nafarroako Osasun Zerbitzuak, 2001eko urtarrilaren 9ko Akordioan aurreikusitako kontratazio zerrendetan sartu ondoren. 

Lanbide karrerako mailetan gora egiteko urteen zenbaketari dagokionez, egoiliar aldia kontuan hartzeko, Nafarroaren kasuan, Estatuko Osasun Sistemako Lurralde arteko Kontseiluko Giza Baliabideen Batzordeak baliatzen dituen irizpide berak ezar daitezen sustatuko du Administrazioak.

